
ᐱᓇᓱᐊᕐᑕᐅᓯᒪᔪᓂᒃ ᑐᓴᕐᑎᓯᐅᑏᑦ 
ᒫᑦᔨᒥ ᒣ 2025-ᒧᑦ 

 

ᓄᓇᓕᓐᓂ ᐊᑦᑕᓀᑦᑐᒦᑦᑎᓯᓂᕐᓄᑦ ᐱᓇᓱᕝᕕᒃ ᐃᑉᐱᒍᓱᑦᑎᓯᒋᐊᓲᖅ ᐅᐃᒪᓇᕐᓯᔪᖃᕐᐸᑦ ᐅᐸᓗᙰᕐᓯᒪᐅᑎᑦᓴᓂᒃ 
ᐊᒻᒪᓗ ᓴᐳᑦᔨᓲᒍᑦᓱᓂ ᑌᒣᑦᑐᓄᐊᖓᔪᓂᒃ ᐱᓇᓱᐊᕐᑕᐅᔪᓂᒃ. ᐱᓗᐊᕐᑐᒥᒃ ᐱᓇᓱᕝᕕᒃ ᐃᓕᒃᑰᑐᖅ 
ᐱᓇᓱᐊᖃᑎᖃᑦᓯᐊᓲᖅ 14-ᓂᒃ ᓄᓇᓖᑦ ᑲᕙᒫᐱᖏᓐᓂᒃ ᓲᖑᓯᓕᕐᑎᓱᒋᑦ ᐸᕐᓀᓃᑦ, ᐊᒻᒪᓗ ᐱᓇᓱᑦᑏᑦ ᐊᑐᕋᑦᓭᓗ 
ᖃᒥᑎᕆᕕᓐᓂ ᐊᒻᒪᓗ ᐊᓯᐅᒪᔪᓂᒃ ᐃᓅᓕᑦᓯᒋᐊᕐᓂᓄᓗ ᐱᓇᓱᐊᕐᑕᐅᔪᓂᒃ. 

ᐋᕐᕿᒋᐊᕐᓯᒪᔪᑦ - ᓄᓇᕕᒻᒥ ᐃᑯᐊᓚᒧᑦ ᐱᔭᐅᑎᑦᓯᑌᓕᒍᑎᓄᑦ ᐸᕐᓀᓯᒪᐅᑏᑦ (R-NFSCP)  

ᐱᖁᑎᒻᒪᕆᒃ 

ᐱᔭᕇᕐᑕᕕᓃᑦ ᑐᓂᔭᐅᑦᓱᑎᓪᓗ ᓯᑕᒪᐅᔪᖕᖏᒐᕐᑐᑦ ᓄᑖᑦ ᐃᑯᐊᓪᓚᑐᕐᓂᐊᑏᑦ ᓄᓇᒃᑰᔫᑦ ᓄᓇᕕᓕᐊᕐᑐᓴᐃᑦ 
ᑲᔪᓯᐅᑦᔭᐃᔪᑦ. ᑭᖑᓪᓕᐹᒥ ᓇᐅᑦᓯᑐᐃᓃᑦ, ᒪᓕᑦᓯᐊᖏᒃᑲᓗᐊᕐᒪᖔᑕ ᐸᓐᓇᓯᒪᐅᑎᓄᑦ ᑭᓯᒃᓯᒍᑎᓐᓂᐊᑕᐅᓂᖏᓪᓗ 
ᐱᔭᕇᕐᑕᐅᓯᒪᓕᕐᑐᑦ. ᑰᑦᔪᐊᖅ, ᑕᓯᐅᔭᖅ, ᐊᐅᐸᓗᒃ, ᑲᖏᕐᓱᖅ, ᖁᐊᕐᑕᖅ, ᑲᖏᕐᓱᔪᐊᖅ ᐊᑯᓕᕕᓪᓗ ᐱᓛᕐᑐᐃᑦ 
ᓄᑖᓂᒃ ᓄᓇᒃᑰᔫᓂᒃ, ᑐᓂᔭᐅᓛᕐᓱᑎᑦ ᐅᓪᓗᖁᑎᖏᒍᑦ ᓯᕗᓪᓕᐹᖑᓛᕐᑐᑯᑦ ᐅᒥᐊᕐᔪᐊᑯᑦ 2025-ᒥ. 
ᐁᕆᓕᐅᑎᓪᓗᒍ, ᓇᐅᓕᒫᓂᒃ ᐊᑦᑕᓇᖕᖏᑐᒦᑦᑎᓯᓂᕐᒧᑦ ᐱᓇᓱᑦᑎᖏᑦ ᐳᓛᕆᐊᕐᑐᕕᓃᑦ ᓴᓇᔨᖏᓐᓄᑦ 
ᓱᖏᐅᓯᓭᓂᐅᑉ ᐱᒋᐊᕐᓭᓂᐅᓪᓗ ᑖᒃᑯᓂᖓ ᓄᑖᓂᒃ ᓄᓇᒃᑰᔫᓂᒃ. ᐱᓇᓱᑦᑏᑦ ᐃᓚᖃᓚᐅᕐᑐᖅ ᓇᐅᓕᒫᓂᒃ 
ᐊᑦᑕᓇᖕᖏᑐᒦᑦᑎᓯᓂᕐᒧᑦ ᑐᑭᒧᐊᑦᑎᓯᔨᖓᓂᒃ, ᐊᐅᓚᓯᓕᕆᔨᕗᓪᓗ ᐊᒻᒪᓗ ᐃᓘᓐᓇᑎᒃ ᓄᓇᓕᓕᒫᑦ ᓇᐅᓕᒫᓂᒃ 
ᐊᑦᑕᓇᖕᖏᑐᒦᑦᑎᓯᓂᕐᒧᑦ ᐱᓪᓗᑯᑦᑐᓕᕆᔨᖏᑦ. ᓄᑖᑦ ᓄᓇᒃᑰᔫᑦ ᑎᑭᑉᐸᑕ, ᐱᔭᕇᓛᕐᑐᒍᑦ ᐃᓗᓕᑕᖏᓐᓂᒃ 
ᓱᖏᐅᓯᓭᓂᕐᒥᒃ ᐱᒋᐅᕐᓭᓂᕐᒥᓗ ᑲᕙᒫᐱᒃᑯᑦ ᓄᓇᒃᑰᔫᕐᑎᖏᓐᓂᒃ ᐊᒻᒪᓗ ᐃᑯᐊᓪᓚᑐᕐᓂᐊᑏᑦ ᐊᖓᔪᕐᖃᐅᑎᖏᓐᓂᒃ 
ᐱᓯᒪᔪᓂᒃ ᓄᓇᓕᓐᓂ ᐃᓕᒃᑯᑦ. ᑖᒃᑯᐊ ᐃᓚᒋᐊᕈᑎᐅᔪᑦ ᓄᓇᒃᑰᔫᑦ ᓄᓇᓕᐅᑉ ᐃᑯᐊᓪᓚᑐᕐᓂᐊᑏᑦ ᐱᑦᔪᔨᕕᖏᓐᓄᑦ 
ᑐᖕᖓᓇᕐᑑᕗᑦ ᐃᑯᐊᓪᓚᑐᕐᓂᐊᕈᓐᓇᓂᖏᑦ ᐱᓪᓗᒋᑦ ᐅᐸᑲᓪᓚᓇᖕᖏᑐᒥᐅᖑᓂᖏᑦ ᓄᓇᓕᕗᑦ. 

ᐱᒍᑦᔨᐅᑎᒃ ᐁᑦᑑᑎᐅᓯᒪᓕᕐᑐᖅ ᓄᑕᐅᓯᓕᕐᑎᕆᓂᑦᓴᒧᑦ ᓴᓪᓗᐃᑦ ᐃᑯᐊᓪᓚᑐᕐᓂᐊᑏᑦ ᐃᓪᓗᖓᓂᒃ ᐊᒻᒪᓗ 
ᐊᖏᔫᖕᖏᑐᒥᒃ ᓄᑕᐅᓯᓕᕐᑎᕆᔭᐅᓐᓂᒥᑦᓱᓂ. ᐱᔭᕆᐊᑐᓂᕐᓭᑦ ᐋᕐᕿᒋᐊᕆᓂᕐᓄᑦ ᐱᒋᐊᕐᓯᒪᓕᕐᑐᖅ, 
ᐱᔭᕇᕐᑕᐅᕕᑦᓴᖓ ᐊᒻᒪᓗ ᑐᓂᕐᖁᑎᒋᔭᐅᓂᑦᓴᖓ ᓂᕆᐅᒋᔭᐅᑎᓪᓗᒍ ᐅᑭᐊᑦᓴᖓᓂ 2025. 

ᖃᒥᑎᕆᔩᑦ ᐱᒋᐅᕐᓴᓂᖏᑦ 

ᐃᓕᑕᕆᔭᐅᓯᒪᔪᑦ  NFPA 1001, ᐳᕐᑐᓂᖓ 1 ᐃᑯᐊᓪᓚᑐᕐᓂᐊᑏᑦ ᐱᒍᓐᓇᓂᖏᑦ ᑲᔪᓯᐅᑦᔭᐅᖏᓐᓇᒥᔪᑦ 
ᑐᓂᔭᐅᓂᖏᑦ ᐃᑯᐊᓪᓚᑐᕐᓂᐊᑎᖏᓐᓄᑦ ᑰᑦᔪᐊ, ᑲᖏᕐᓱᐊᓗᑦᔪᐊᖅ ᖁᐊᕐᑕᓗ. ᐃᑲᔪᖃᑎᒌᕐᖃᒥᐅᓂᖏᑦ École 
National du Pompier Québec (ENPQ) ᓄᐃᑦᓯᓚᕿᓯᒪᔪᑦ ᒣᑯ ᑳᒧᐊᓐ ᐃᓕᑕᕆᔭᐅᓯᒪᓂᒃᑯᑦ 
ᐃᓕᓐᓂᐊᑎᑦᓯᔨᐅᒐᔭᕐᑎᓗᒍ. ᖃᒻᒥᑰᑦᓴᓚᐅᕐᐸᑦ ᒣᑯ ᐃᑲᔪᓯᕋᔭᕐᑎᓗᒍ ᑐᓂᔭᐅᓂᖓᓂᒃ ᐃᑯᐊᓪᓚᑐᕐᓂᐊᓂᕐᒥᒃ 
ᐱᒋᐅᕐᓭᓂᖅ. 

ᓇᐅᓕᒫᓂᒃ ᐊᑦᑕᓇᖕᖏᑐᒦᑦᑎᓯᓂᕐᒧᑦ ᐱᓇᓱᑦᑎᖏᑦ ᑲᔪᓯᔪᒥᒃ ᐱᕙᓪᓕᐊᖏᓐᓇᒥᔪᑦ ᓄᓇᓕᓕᒫᓂᒃ 
ᐱᒍᑦᔨᒍᓐᓇᓂᕐᒥᓂᒃ ᐃᓕᑕᕆᔭᐅᒍᑎᖃᕐᓂᑯᑦ ᓄᓇᓕᓕᒫᓃᑦᑐᓂᒃ ᐃᓕᓐᓂᐊᑎᑦᓯᔨᖃᕈᓐᓇᓂᒃᑯᑦ, ᐊᒻᒪᓗ 
ᐱᓇᓱᖃᑎᙯᓐᓇᖁᒍᑦ ENPQ-ᑯᓂᑦ ᑕᒪᑦᓱᒥᖓ ᑲᔪᓯᔭᐅᒍᓐᓇᓂᐊᕐᒪᑦ. 

ᐸᕐᓀᓂᖅ ᑲᔪᓯᒻᒥᔪᖅ 2025-ᒥ ᓄᓇᕕᒻᒥ ᐊᕐᕌᒍᑕᒫᑦ ᐃᑯᐊᓪᓚᑐᕐᓂᐊᑏᑦ ᐊᖓᔪᕐᖄᖏᑦᑕ ᑲᑎᒪᓂᕆᓲᖓ 
(NAFCM) ᓯᑦᑎᒻᐱᕆᒥ.  

ᓄᓇᑐᐃᓐᓇᒥ ᐃᑯᐊᓪᓚᑐᕐᓂᐊᑏᑦ ᐱᒋᐅᕐᓴᔭᐅᓂᖓ ᐃᑲᔪᕐᑎᖃᕐᓱᑎᑦ SOPFEU-ᑯᓐᓂᑦ ᐃᓂᓪᓚᑎᕐᑕᐅᒥᔪᖅ 
ᓯᕗᓪᓕᐹᖓᓄᑦ ᐱᓇᓱᐊᕈᓯᖓᓄᑦ ᔪᓓᒥ ᐃᑯᐊᓪᓚᑐᕐᓂᐊᑏᑦ ᐱᒋᐅᕐᓴᔭᐅᕕᖓᓂᒃ ᑰᑦᔪᐊᒥ. ᑖᓐᓇ ᐱᒋᐅᕐᓴᔭᐅᓂᖅ 
ᑐᓂᔭᐅᓂᖃᓛᕐᑐᖅ ᓄᓇᓕᓐᓄᑦ ᐱᒋᐅᕐᓴᔭᐅᓂᖃᕐᓂᖏᑦᑐᓄᑦ ᐊᕐᕌᓂ, ᐃᓚᒋᔭᐅᑎᓪᓗᒋᑦ, ᐊᐅᐸᓗᒃ, ᑲᖏᕐᓱᔪᐊᖅ, 
ᓴᓪᓗᐃᑦ, ᐃᕗᔨᕕᒃ, ᐊᑯᓕᕕᒃ ᐅᒥᐅᔭᕐᓗ. ᓇᐅᓕᒫᓂᒃ ᐊᑦᑕᓇᖕᖏᑐᒦᑦᑎᓯᓂᕐᒧᑦ ᐊᑭᓕᒫᖏᓐᓂᒃ ᑲᒪᓛᕐᑐᐃᑦ 
ᑕᒪᑦᓱᒧᖓ ᐱᒋᐊᕐᑎᓯᓂᕐᒧᑦ ᐊᑦᑐᐊᔪᓂᒃ, ᐊᒻᒪᓗ ᐃᓚᐅᔪᑦ ᓄᓇᓖᑦ ᐱᓛᕐᓂᐊᑐᑦ ᐋᕐᕿᓱᕐᑕᐅᓯᒪᔪᓂᒃ ᐱᓇᓱᒍᑎᓂᒃ 
ᐃᓚᐅᑎᓪᓗᒋᑦ ᐳᓪᓚᓭᒍᑏᑦ ᐃᑯᐊᓪᓚᑐᕐᓂᐊᕈᑏᑦ ᓄᓇᓕᐅᑉ ᐃᓗᐊᓂ ᐊᒻᒪᓗ ᖃᓂᑕᖓᓂᒃ ᐊᓂᕐᕋᕆᔭᐅᔪᐃᑦ 
ᓄᓇᓕᖏᓐᓂᒃ.  

ᐊᓯᖏᑦ ᐱᓇᓱᐊᕐᑌᑦ 

ᐃᑲᔪᖃᑎᒌᓐᓂᑯᑦ ᑯᐯᒃ ᐊᖓᔪᕐᖃᐅᑎᖏᓐᓂᒃ ᐊᒻᒪᓗ ᑲᑎᕕᒃ ᓄᓇᓕᓕᒪᑦ ᑲᕙᒪᖓᑕ ᑐᓴᐅᒪᖃᑎᒌᓐᓂᒥᒃ 
ᐱᑦᔪᔨᕕᖓ, ᑲᔪᓯᑦᓯᐊᓚᐅᕐᑐᒥᒃ ᓯᕗᓪᓕᐹᒥ-ᐊᕐᕌᒍᕐᒥ ᐃᓚᐅᓂᖏᑦ ᓇᐅᓕᒫᓂᒃ ᐊᑦᑕᓇᖕᖏᑐᒦᑦᑎᓯᓂᕐᒧᑦ 
ᐱᓇᓱᐊᕈᓯᖃᕐᑎᑕᐅᓂᖏᓐᓄᑦ (ᒣ 4-10) ᐱᔭᐅᓚᐅᕐᑐᖅ. ᓄᓇᕕᐅᑉ ᓄᓇᕕᒻᒥ ᐊᑦᔨᒌᓂᒃ ᐅᖃᐅᓯᕐᑕᖏᑦ 
‘’ᓲᖑᓯᒋᐊᕆᓂᕐᒧᑦ ᓄᓇᓕᓐᓂᒃ ᓴᐱᓕᕐᓯᕇᓐᓂᒧᑦ ᑯᐯᓕᒫᒥᒃ’’ ᐊᒻᒪᓗ ‘’ᐊᐅᓚᑦᔭᒋᐊᕐᓂᖅ ᐊᑕᐅᑦᓯᑯᑦ 
ᑭᓇᓕᒫᒃᑯᓂᒃ ᐊᑦᑕᓀᑦᑐᒦᑦᑎᓯᓂᕐᒧᑦ’’ ᖁᕝᕙᒋᐊᕐᑎᑕᐅᓂᖃᕐᓂᒥᔪᑦ. ᖃᐅᔨᑦᓴᐅᑎᑦᓯᓂᕐᒧᑦ 
ᓄᐃᑕᑦᑎᑦᓯᓂᖃᓚᐅᕐᒥᔪᑦ ᖃᓄᐃᓘᒋᐊᖁᔨᒍᑎᓂᒃ 72-ᑫᕙᓪᓚᒍᓰᑦ ᐊᓂᕐᕋᒥ ᐅᐃᒪᓇᕐᑐᓕᕆᐅᑎᓂᒃ 
ᐃᑲᔪᕐᓯᐅᑎᐅᒐᔭᕐᑎᓗᒋᑦ ᓇᒻᒥᓂᖅ ᐊᑐᐃᓐᓇᕈᕐᑎᓂᕐᒧᑦ ᐊᑯᓃᕐᑐᓄᑦ ᓯᓚᐅᑉ ᐱᔮᓄᑦ ᐅᕝᕙᓘᓐᓃᑦ 
ᐊᐅᓚᔪᐃᕈᓯᒪᓂᕐᒧᑦ ᐃᑯᒪᓕᐅᕐᕕᓂᒃ. 

ᐃᓚᒋᔭᐅᑎᓗᒋᑦ, ᐃᓄᒃᔪᐊᖅ ᑲᖏᕐᓱᐊᓗᑦᔪᐊᓗ ᕿᒥᕐᕈᔭᐅᓂᖃᓚᐅᕐᑑᒃ, ᑕᑯᓐᓇᖃᑎᒌᒍᑎᒃᑯᑦ ᐅᖃᓕᒪᑦᓱᑎᑦ 
ᐱᓇᓱᑦᑎᐅᕙᓪᓗᓂᖏᓐᓂᒃ ᑲᒪᔨᐅᖃᑕᐅᓂᕐᒧᑦ, ᑲᕙᒫᐱᒃᑯᑦ ᐊᖓᔪᕐᖃᐅᑎᖏᓐᓂᒃ ᐊᒻᒪᓗ ᓂᕈᐊᕐᑕᐅᓯᒪᔪᓂᒃ 
ᓄᓇᓕᒻᒥ ᐊᑦᓱᕈᕐᓇᑐᓕᕆᓂᕐᒥᒃ ᐱᔭᖃᕐᓂᓄᐊᖓᔪᓂᓪᓗ. ᐅᖃᐅᓯᕆᔭᐅᔪᑦ ᑲᔪᓯᐅᑦᔭᐅᓂᖃᓚᐅᕐᑐᑦ ᐊᒥᓱᐃᑎᒍᑦ 
ᐅᖃᐅᓯᒃᑯᑦ ᐃᓅᖃᑎᒌᑦ ᑐᓴᐅᒪᖃᑎᒌᒍᑎᖏᒍᑦ. 

ᐅᑭᐅᕐᑕᑐᒥ SAR ᑲᑎᒪᓂᒻᒪᕆᖓ ᐊᑑᑎᔭᐅᓚᐅᕐᑐᖅ ᖃᓕᕚᒃᔅᒥ ᐱᓇᓱᐊᕈᓯᖓᑕ ᑭᖑᓪᓕᐹᖓᓂᒃ ᕕᕗᐊᕆᒥ, 
ᑲᑎᑦᑎᓯᓂᖃᕐᓱᓂ SAR-ᑯᑦ ᐱᓇᓱᑦᑎᕆᓗᐊᖕᖑᐊᑕᖏᓐᓂᒃ ᓄᓇᕕᒻᒥ ᓄᓇᕘᕐᒥᓗ. ᐃᓚᐅᔪᑦ ᐱᓯᒪᓚᐅᕐᑐᑦ 
ᓄᓇᓕᓐᓂᒃ ᐱᑦᔪᔭᐅᒍᑎᓕᓐᓂᒃ ᐊᑕᐅᑦᓯᑯᑦ ᐊᓐᓇᑐᐃᓂᕐᒥᒃ ᑐᑭᒧᐊᑦᑎᓯᕕᖓᓂᒃ (JRCC) ᖃᓕᕚᒃᔅᒥ  
ᐊᐅᓚᑦᓯᔨᖓ. ᐃᓚᐅᔪᐃᑦ ᐳᓛᕆᐊᒍᓐᓇᕕᖃᓚᐅᕐᑐᑦ JRCC ᖃᓕᕚᒃᔅᒥ ᐊᐅᓚᑦᓯᕕᖓᓂᒃ, ᑲᓇᑕᐅᑉ ᓯᑦᔭᖓᓂ 
ᓴᐳᑦᔨᔩᑦ ᐱᓚᓱᐊᕐᕕᖓᓂᒃ, ᐊᒻᒪᓗ ᑲᓇᑕᐅᑉ ᐅᓇᑕᕐᑎᖏᑦᑕ ᐃᓪᓗᖁᑎᖓᓂᒃ ᑯᐃᓐᒍᑦᒥ. ᑲᑎᒪᓂᒻᒪᕆᒃ 
ᐱᕕᑦᓴᖃᕐᑎᓯᓚᐅᕐᑐᖅ ᑕᐅᕐᓯᐅᑎᖃᑎᒌᒍᓐᓇᓂᕐᒥᒃ ᐱᓇᓱᐊᕐᓂᑯᑦ ᐱᐅᓂᕐᐹᖑᔪᓂᒃ ᐊᒻᒪᓗ ᑐᓴᕐᑎᓯᐅᑎᓂᒃ 
ᑲᔪᓯᔪᒥᒃ ᐊᑦᓱᕉᑎᐅᔪᓂᒃ ᐅᑭᐅᕐᑕᑐᒥ SAR-ᑯᑦ ᐱᓇᓱᑦᑎᖏᓐᓄᑦ. ᐱᓂᐊᕐᓂᕆᔭᐅᔪᖅ ᑲᔪᓯᑦᓯᐊᓂᖃᓚᐅᕐᑐᖅ. 

ᓄᓇᕕᒻᒥ SAR-ᑯᑦ ᐃᑦᓯᕙᖃᑎᒌᓐᓂᖏᓐᓂᒃ 2025-ᒥ (NSAR 25) ᐊᑐᕐᑕᐅᓂᖃᓚᐅᕐᑐᖅ ᒪᓐᑐᔨᐊᒥ ᒫᑦᔨ 29-
30-ᒧᑦ. ᑲᑎᒪᔪᐃᑦ ᐅᖃᐅᓯᕐᑕᕆᓚᐅᕐᑕᖓ, ᓇᕝᕚᓂᖅ ᐊᕐᖁᑎᒥᒃ ᓯᕗᒧᑦ, ᐃᑉᐱᒋᔭᖃᓗᐊᖕᖑᐊᑐᖅ ᓯᕗᓂᕐᒥᒃ 
SAR-ᑯᓂᒃ ᓄᓇᕕᒻᒥ, ᐊᒻᒪᓗ ᓯᕗᓪᓕᐸᐅᑦᔭᐅᒋᐊᓖᑦ ᐋᕐᕿᓱᕐᑕᐅᓚᐅᕐᑐᖅ ᐱᒋᐅᕐᓴᓂᕐᒧᐊᓕᖓᔪᑦ, ᐱᖁᑎᓄᑦ, 
ᐊᒻᒪᓗ ᑐᓴᐅᒪᖃᑎᒌᓐᓂᒧᑦ. ᑲᑐᑦᔨᖃᑎᒌᒍᑕᐅᑦᓱᓂ ᐱᔭᐅᓚᐅᕐᑐᖅ ᖃᓄᖅ ᓴᓇᒐᔭᕐᒪᖔᒻᒥᑦ SAR-ᑯᑦ 
ᐊᐅᓚᑦᓯᓂᒻᒪᕆᖏᑦᑕ ᑐᖕᖓᕕᑦᓴᖓᓂᒃ. ᐃᓘᓐᓇᑎᒃ ᓄᓇᕕᒻᒥ ᐃᓚᐅᔪᑦ ᓴᐳᑦᔨᓚᐅᕐᑐᑦ ᓄᐃᑕᐅᓂᑦᓴᖓᓂᒃ 
ᓄᓇᕕᒻᒥ ᕿᓂᕐᓂᒧᑦ ᐊᓐᓇᑐᐃᓂᕐᒧᓗ ᑲᑐᑦᔨᖃᑎᒌᖓᓂᒃ  (NSARA) ᐃᓘᓐᓈᒍᑦ ᑭᒡᒐᑐᕈᑎᖃᕐᓗᑎᑦ 
ᐃᓱᒫᓘᑎᖏᓐᓂᒃ SAR-ᑯᑦ ᐱᓇᓱᑦᑎᕆᕚᓪᓗᓲᖏᓐᓂᒃ.  

ᐃᓚᐅᓂᖏᑦ ᓄᓇᕕᒻᒥ ᐳᓖᓰᑦ ᐱᑦᔪᔨᕕᖓ ᑐᖕᖓᓱᑦᑎᑕᐅᓚᐅᕐᑐᑦ ᑕᒃᑲᓂ ᐱᓂᐊᕐᓂᐅᔪᒥᒃ. ᐊᑦᑕᓇᕐᑐᓂᒃ 
ᖃᐅᔨᓚᕿᓐᓇᑐᓂᓪᓗ ᐅᖃᐅᓯᑦᓴᖃᓚᐅᕐᑐᑦ ᐃᓚᐅᔪᐃᑦ. ᓄᐃᑕᐅᓚᕿᓂᖓᓄᑦ NSAR 25 ᓂᓪᓕᕈᑎᐅᓚᐅᕐᑐᖅ 
ᑲᓇᑕᐅᑉ ᓯᑦᔭᖓᑕ ᓴᐳᑦᔨᔨᖏᑦ ᐊᖏᕈᑎᖃᕐᓂᖏᑦ ᓄᓇᖃᕐᖄᓯᒪᔪᐃᑦ ᓄᓇᓕᐅᑉ ᐅᒥᐊᖓᑕ ᐊᑭᓕᕐᑐᑕᐅᖕᖏᑐᒃᑯᑦ 

ᐱᓇᓱᐊᕐᑎᓯᒍᑎᖓ (ICBVM) ᑲᔪᓯᑦᓯᐊᑐᒥᒃ ᐱᒐᓱᐊᕐᓯᒪᔪᓄᑦ ᓄᑖᓂᒃ ᐊᓐᓇᑐᐃᓂᕐᒧᑦ ᐅᒥᐊᓂᒃ ᐊᒻᒪᓗ 
ᐃᓪᓗᓴᕐᓂᒃ ᓴᓪᓗᓄᑦ ᑰᑦᔪᐊᒧᓪᓗ. 

ᐊᒻᒪᓗ, ᓄᓇᕕᒻᒥ ᐳᓖᓰᑦ ᐱᑦᔪᔨᕕᖓ ᑐᓂᓯᖏᓐᓇᓚᐅᕐᑐᖅ, ᐃᓚᒋᔭᐅᑎᓪᓗᒍ ᑲᔪᓯᔪᒥᒃ ᐱᓇᓱᒍᑦᔨᓚᖓᓯᒪᓂᖓ 
SAR-ᑯᓄᑦ ᓄᓇᕕᒻᒥ, ᐊᑕᐅᓯᖅ ᓄᑖᖅ ᓯᑭᑑᖅ ᐃᓕᒃᑯᑦ ᓄᓇᓖᑦ ᑲᕙᒫᐱᖏᓐᓄᑦ ᐃᓕᖓᑎᓪᓗᒋᑦ SAR-ᑯᑦ 
ᐱᓇᓱᐊᕈᑎᖏᓐᓄᑦ. ᓇᐅᓕᒫᓂᒃ ᐊᑦᑕᓇᖕᖏᑐᒦᑦᑎᓯᓂᕐᒧᑦ ᐱᓇᓱᖃᑎᒋᓗᒋᑦ 

ᑲᑐᑦᔨᖃᑎᒌᒍᑕᐅᓂᖏᑦ ᐱᓇᓱᐊᕈᑎᐅᔪᑦ ᐃᓘᓐᓇᖏᓐᓄᑦ NSAR-ᑯᑦ ᐱᓂᐊᕐᓂᕆᓯᒪᔭᖏᑦ ᖃᑦᓰᑭᐊ ᑕᕐᖀᑦ 
ᓈᓕᕐᑎᓗᒋᑦ ᑲᔪᓯᔭᐅᒻᒥᔪᑦ ᐊᒻᒪᓗ ᐅᖃᐅᓯᖃᕐᕕᐅᕕᑦᓴᖏᑦ ᑲᑎᕕᒃ ᓄᓇᓕᓕᒫᑦ ᑲᕙᒪᖓᑕ ᐳᕐᑐᓂᕐᓴᖏᑦ 
ᐊᑐᐃᓐᓇᕈᕐᑎᑕᐅᒻᒥᔪᑦ. 

ᐊᓯᑦᔨᐸᓪᓕᐊᖏᓐᓇᑐᒥᒃ ᐃᓚᒌᓐᓂᖏᑦ CCG-ᑯᑦ ᐊᒻᒪᓗ ᑲᓇᑕᐅ ᓯᑦᔭᖓᑕ ᓴᐳᑦᔨᔨᖏᑦᑕ ᐃᓚᒋᔭᖏᑦ (CCGA) 
ᑲᔪᓯᔪᒥᒃ ᐊᖏᕈᑕᐅᓯᒪᓂᒃᑯᑦ ᐱᕚᓪᓕᓇᕐᑑᒥᔪᖅ. ᓴᕐᕿᑎᑦᓯᓂᖅ ᓄᓇᓕᓕᒫᓂᒃ ᐱᓯᒪᔪᑦ ᑲᑎᒪᔨᖏᑦ CCG-ᑯᑦ 
ᑭᒡᒐᑐᕐᑎᖏᓪᓗ ᐸᕐᓇᑕᐅᒻᒥᔪᖅ ᐅᑭᐊᑦᓴᖓᓄᑦ 2025.   

ᐱᑦᔪᑎᒋᓗᒋᑦ ᐊᕙᑎᑦᑎᓂᒃ ᑕᕆᐅᕐᒥ ᑯᕕᔨᐊᖃᑐᐃᓐᓇᕆᐊᓕᓐᓄᑦ, ᑲᖏᕐᓱᐊᓗᑦᔪᐊᒥ, ᑰᑦᔪᐊᒥ, ᑕᓯᐅᔭᒥ, 
ᐊᐅᐸᓗᒻᒥ, ᑲᖏᕐᓱᒥᓪᓗ ᐱᔪᕕᓃᑦ ᒪᕐᕉᓂᒃ ᓯᒃᑭᑖᓘᓐᓃᒃ (ᐃᓗᓕᑕᓕᓐᓂᒃ) ᐱᕕᑦᓱᑎᒃ ᑕᕆᐅᒥ ᑯᕕᔨᐊᓕᕕᓂᕐᓄᑦ 
ᑲᒪᒍᑎᑦᓴᐃᑦ ᐱᖁᑎᖏᓐᓂᒃ ᐅᑭᐊᑦᓴᖓᓂ 2025. ᖁᐊᕐᑕᖅ, ᓴᓪᓗᐃᑦ, ᐳᕕᕐᓂᑐᖅ ᑰᑦᔪᐊᕌᐱᓪᓗ ᐱᓛᕐᒥᔪᐃᑦ 
ᐊᑦᔨᐸᓱᖏᓐᓂᒃ ᐱᓇᓱᐊᕈᑎᑦᓴᓂᒃ ᐅᑭᐊᖑᓚᖓᔪᒥᒃ. ᐸᕐᓇᕈᑕᐅᔪᑦ ᒫᓐᓇ ᓄᓇᓕᓐᓄᑦ ᐱᒋᐅᕐᓭᑎᑦᓯᒍᑎᑦᓭᑦ 
ᑖᒃᑯᓇᓂ ᐱᖁᑎᓄᑦ, ᐊᒻᒪᓗ ᐊᖏᖃᑎᒌᒐᓱᐊᕐᓃᑦ ᑲᔪᓯᐅᑦᔨᓂᖃᕐᒥᔪᑦ ᐱᓇᓱᒍᑎᖃᕐᑎᓯᓂᕐᒥᒃ ᐊᒥᐊᒃᑯᑕᐅᓯᒪᔪᓂᒃ 
ᓄᓇᕕᐅᑉ ᓄᓇᓕᖏᓐᓂᒃ. 

ᑲᑎᒪᓂᖃᓚᐅᕐᑐᖅ ᐁᕆᓕᒥ ᖃᓄᕐᑑᖃᑎᒌᓐᓂᒥᒃ ᐱᓇᓱᖃᑎᒌᑦᑐᑦ ᐃᓚᐅᑎᓪᓗᒋᑦ ᒪᑭᕝᕕᑯᑦ, ᐊᒥᓱᒐᓚᐃᑦ ᑲᑎᕕᒃ 
ᓄᓇᓕᓕᒫᑦ ᑲᕙᒪᖓᑕ ᐱᑦᔪᔨᕕᖏᑦ (ᐊᕙᑎᓕᕆᓂᖅ, ᐃᖏᕐᕋᐅᑎᓕᕆᓂᖅ ᐊᒻᒪᓗ ᓇᐅᓕᒫᓂᒃ 
ᐊᑦᑕᓇᖕᖏᑐᒦᑦᑎᓯᓂᖅ) ᐊᒻᒪᓗ ᑭᒡᒐᑐᕐᑎᖏᑦ ᐱᓯᒪᔪᑦ CCG-ᑯᓂ ᓄᓇᓕᓐᓄᑦ ᑕᕆᐅᖏᓐᓂᒃ 
ᐊᓐᓇᐅᒪᓂᓕᕆᓂᕐᒥᒃ ᐱᒋᐅᕐᓴᔭᐅᓂᖅ (CMRT). ᐱᑦᔪᑎᓕᒃ ᑕᒪᑦᓱᒪᐅᑉ ᐱᒋᐊᕐᑎᑕᐅᓯᒪᓂᖓ 
ᐱᐅᓯᒋᐊᕆᒍᑎᐅᑦᓱᓂ ᓄᓇᓖᐅᑉ ᑕᕆᐅᖓᑕ ᐊᓐᓇᐅᒪᓂᓕᕆᒍᓐᓇᓂᖓᓂᒃ. ᐋᕐᕿᓱᕐᑕᐅᓯᒪᔪᑦ ᑕᕆᐅᕐᒥ 
ᐊᓐᓇᐅᒪᓂᓕᕆᓂᐅᑉ ᐸᕐᓇᑕᐅᓯᒪᒍᑎᖓ (IMRP) ᐊᖅᓴᓄ ᐅᖃᐅᓯᕐᑕᖏᑦ ᖃᐅᔨᒋᐊᕐᕕᐅᕕᑦᓴᓂᒃ 
ᐋᕐᕿᓱᕐᑕᐅᖑᓱᑦᑐᑦ. 

ᐱᓇᓱᕈᑎᐅᖏᓐᓇᒥᔪᖅ ᐱᑐᐃᓂᖅ ᐊᒥᓱᒋᐊᓪᓚᓂᒃ ᓄᓇᕕᐅᑉ ᓄᓇᓕᖏᑦᑕ ᐃᑯᐊᓪᓚᑐᕐᓂᐊᑏᑦ ᐱᑦᔪᔨᕕᖏᓐᓄᑦ 
St. Eustache-ᒦᑦᑐᒧᑦ ᐅᖃᓕᒪᕕᒻᒧᑦ. ᐱᒋᐊᖕᖓᕈᑎᐅᓐᓂᒥᔪᑦ ᖃᐅᔨᓴᕐᑕᐅᓂᒃᑯᑦ ᐅᒥᐅᔭᒥ, ᐃᓄᒃᔪᐊᒥ, 
ᐳᕕᕐᓂᑐᒥ, ᐊᑯᓕᕕᒻᒥ, ᐃᕗᔨᕕᒻᒥ ᓴᓪᓗᒥᓪᓗ. ᑌᒣᒻᒪᑦ, ᐅᒥᐅᔭᖅ ᐃᓄᒃᔪᐊᓗ ᐱᑐᑦᑕᐅᖃᒻᒥᐅᒥᔫᒃ. 
ᓇᓗᓀᕐᓯᓯᒪᔪᒍᑦ ᐱᓪᓗᑯᑦᑐᓕᕆᓂᒃᑯᑦ ᑲᒪᒋᒋᐊᓕᓐᓂᒃ ᐋᕐᕿᓴᐅᑎᒋᑦᓴᓚᐅᕐᐸᑦ ᖃᒻᒥᑯᑦ ᓯᕗᓂᑦᑎᓂᒃ. ᐊᓯᖏᑦ 
ᓄᓇᓖᑦ ᐱᑐᑦᑕᐅᖑᓱᑦᑐᑦ ᔫᓂ ᑎᑭᓪᓗᒍ.  

ᐱᓇᓱᐊᕐᑕᕗᑦ ICO-ᑯᓗ ᐱᔭᕇᕐᓯᒪᓕᕐᑐᖅ. ᐊᓪᓚᓯᒪᔪᖅ ᑐᑭᓯᒪᓂᕐᒧᑦ ᓇᓗᓀᕐᓯᔪᖅ ᐱᓇᓱᐊᕐᑕᐅᔫᑉ 
ᐱᔭᕇᕐᓯᒪᓂᖓᓂᒃ ᐊᒻᒪᓗ ᐊᓪᓗᕆᐊᒍᑎᑦᓴᐅᓂᐊᓕᕐᒥᔪᑦ ᓭᓂᕐᑕᐅᓯᒪᓕᕐᑐᑦ. ᖃᕆᑕᐅᔭᓕᕆᕕᒃ 
ᐋᕐᕿᓱᕐᑕᐅᓯᒪᒻᒥᔪᖅ ᐱᕕᑦᓴᖃᕐᑎᓯᓂᕐᒧᑦ ᓇᐅᓕᒫᓂᒃ ᐊᑦᑕᓇᖕᖏᑐᒦᑦᑎᓯᓂᕐᒧᑦ ᐱᓇᓱᑦᑎᖏᑦ 
ᐋᕐᕿᓱᐃᒐᔭᕐᑎᓗᒋᑦ ᑲᑎᕐᓱᐊᓂᒃ ᐃᓘᓐᓇᖏᓐᓂᒃ ᓱᔪᕕᓂᐅᔪᓂᒃ ᐊᒻᒪᓗ ᐱᓇᓱᐊᕐᑕᕕᓂᕐᓂᒃ ᑐᓴᕐᑎᓯᓂᕐᒥᒃ. 
ᑕᒪᓐᓇ ᑲᔪᓯᔪᒥᒃ ᐱᓇᓱᐊᕈᑕᐅᔪᖅ ICO-ᑯᓄᑦᐃᑲᔪᕐᑎᒋᑦᓱᒋᑦ St Eustache-ᑯᑦ ᐊᒥᓱᒐᓛᓂᒃ ᐊᕐᕌᒍᕐᓂᒃ. 
ᐃᑲᔪᕐᑕᐅᓂᖅ ᖃᕆᑕᐅᔭᓕᕆᕕᒻᒧᑦ ᑲᔪᓯᓚᖓᔪᖅ ᐊᑐᐃᓐᓇᐅᓂᒃᑯᑦ. 

ᐃᑯᐊᓪᓚᑌᓕᒪᓂᕐᒥᒃ ᐅᖑᒪᑦᓯᔩᖅ ᐱᓇᓱᑦᑎᖏᑦ ᐱᓇᓱᐊᒻᒪᕆᖃᑦᑕᑐᑦ ᐳᓛᕆᐊᕐᓯᒪᓛᕆᐊᕐᒥᓂᒃ ᓄᓇᓕᓕᒫᓄᑦ. 
ᓇᐅᑦᓯᑐᐃᓂᕐᒥᒃ ᓯᕗᓪᓕᐸᐅᑦᔨᓚᖓᔭᕗᑦ ᐃᓚᒋᖃᕐᑐᖅ ᐊᖏᔪᒥᒃ-ᐊᑦᑕᓇᕐᑐᓂᒃ ᐃᓪᓗᖁᑎᒻᒪᕆᓐᓂᒃ, ᐊᒻᒪᓗ ᑲᑎᕕᒃ 
ᓄᓇᓕᓕᒫᑦ ᑲᕙᒪᖓᑕ ᐱᖁᑎᓗᐊᖕᖑᐊᖏᓐᓂᒃ. ᐃᓘᓐᓇᑎᒃ ᓇᐅᑦᓯᑐᕐᑕᐅᓂᕐᒧᑦ ᑐᓴᕐᑎᓯᐅᑏᑦ 
ᐊᐅᓪᓚᑎᑕᐅᓯᒪᓕᕐᑐᑦ ᑲᒪᒋᔭᖃᕆᐊᓕᒻᒧᑦ ᑐᑭᒧᐊᑦᑎᓯᔨᒧᑦ, ᐊᒻᒪᓗ ᐃᑉᐱᒋᔭᐅᓂᖃᓗᐊᖕᖏᐊᓚᖓᔪᑦ ᑌᒃᑯᐊ 

ᑲᒪᒋᔭᖃᕐᓯᒪᖕᖏᑐᑦ ᑐᓴᕐᑎᓯᐅᑎᓂᒃ. ᐱᓇᓱᐊᕐᑎᓯᒍᑎᑦᓴᖅ ᐋᕐᕿᓱᕐᑕᐅᔪᖅ ᐱᕕᑦᓴᖃᕐᓯᐊᖁᓗᒋᑦ ᓈᒻᒪᓈᑦᓯᐊᑐᒥᒃ 
ᐅᑎᕐᕕᖃᕆᐊᖃᕐᓂᖅ ᒪᓕᑦᓯᐊᕆᐊᖃᕐᓂᐅᔪᑦ. 

ᐊᒻᒪᓗ, ᐃᑯᐊᓪᓚᑌᓕᒪᓂᕐᒥᒃ ᐅᖑᒪᑦᓯᔩᖅ ᐱᓇᓱᑦᑎᖏᑦ ᐊᖏᕐᑐᕕᓃᑦ ᙯᖁᔭᐅᓯᒪᓂᕐᒥᒃ ᐱᓇᓱᒐᕐᓂᒃ 
ᐅᓪᓗᖃᕐᑎᓯᓂᕐᒥᒃ ᖁᐊᕐᑕᒥ ᓄᓇᓕᖓᑕ ᐃᓕᓐᓂᐊᕕᖓᓂᒃ ᐃᓕᓐᓂᐊᑏᑦ ᓱᒐᓚᖃᑎᓕᕕᓂᐅᑎᓪᓗᒋᑦ ᓄᓇᓕᐅᑉ 
ᐃᑯᐊᓪᓚᑐᕐᓂᐊᑎᖏᓐᓂᒃ, ᐃᑯᐊᓪᓚᑐᕐᓂᐊᑏᑦ ᐊᖓᔪᕐᖄᖓᓂ ᐊᒻᒪᓗ ᐃᑯᐊᓪᓚᑌᓕᒪᓂᕐᒥᒃ ᐅᖑᒪᑦᓯᔩᖅ 
ᐱᓇᓱᑦᑎᖓᓂᒃ. ᐃᓕᓐᓂᐊᑏᑦ ᐳᓛᕆᐊᕐᓂᒥᔪᑦ ᓄᑕᐅᓯᓕᕐᑕᐅᖃᒻᒥᒥᒃ ᐃᑯᐊᓪᓚᑐᕐᓂᐊᑏᑦ ᐃᓪᓗᖁᑎᖓᓂᒃ ᐊᒻᒪᓗ 
ᐱᕕᑦᓴᖃᓚᐅᕐᓱᑎᑦ ᐊᑎᖕᖑᐊᑫᓐᓇᕈᓐᓇᓂᕐᒥᒃ ᐊᓐᓄᕌᖏᓐᓂᒃ ᐃᑯᐊᓪᓚᑐᕐᓂᐊᑏᑦ. 

ᓄᑖᑦ ᒪᓂᔨᐅᑏᑦ ᐆᑦᑑᑎᒋᓗᒋᑦ ᐃᓗᓯᓕᕆᓂᕐᒧᑦ ᐊᑦᑕᓀᑦᑐᓕᕆᓂᕐᒧᓗ ᐱᓇᓱᐊᕐᑎᓯᒍᑏᑦ ᓄᓇᓖᑦ 
ᐃᑯᐊᓪᓚᑐᕐᓂᐊᕕᖏᓐᓂᒃ ᐊᒻᒪᓗ ᓱᔪᖃᕐᑐᕕᓃᑦ ᓯᕗᓂᐊᒍᑦ-ᐸᕐᓇᑕᐅᒪᒍᑎᖏᑦ ᐋᕐᕿᓱᕐᑕᐅᓂᖃᕐᒥᔪᑦ. ᓯᕗᓪᓕᐹᒥ 
ᑲᑎᓐᓂᖏᑦ NHB-ᑯᑦ ᐊᒻᒪᓗ ᓄᑖᑦ ᐃᑯᓪᓚᑌᓕᒪᓂᕐᒥᒃ ᐅᖑᒪᑦᓯᔩᑦ ᐱᓇᓱᑦᑎᖏᑦ ᓂᕆᐅᕆᔭᐅᒻᒥᔪᑦ 
ᖁᕝᕙᑎᑦᓯᒋᐊᕆᓛᒋᐊᖏᓐᓂᒃ ᐃᑲᔪᖃᑎᒌᒋᐊᓪᓚᕈᓐᓇᓂᕐᒥᒃ. 

ᒫᓐᓇ ᓱᓇᒥᑦᑐᒥᒃ ᐊᐅᓚᐅᓯᓕᕆᓂᖃᕐᑐᒍᑦ, ᐊᑕᐅᓯᕐᒥᒃ ᐱᓇᓱᐊᕐᑕᖃᕐᑐᒥᒃ ᐃᒪᕐᒥᐅᑕᓕᕆᐅᑎᓂᒃ ᐊᒻᒪᓗ ᐊᓯᖏᓐᓂᒃ 
ᐅᖁᒣᑦᑐᔭᓂᒃ ᐱᓇᓱᒍᑎᓂᒃ, ᑌᓗᐊᖕᖑᐊᓱᒋᑦ ᐃᑯᐊᓪᓚᑐᕐᓂᐊᕈᑏᑦ. ᑎᑭᓭᓯᒪᓕᕐᑐᒍᑦ ᓂᐅᕕᕐᓯᒪᓕᕐᓱᑕᓗ 
ᖁᓕᐅᖕᖏᒐᕐᑐᓂᒃ ᓄᑖᓂᒃ ᑕᑯᑦᓴᐅᑎᑦᓯᒍᑎᓂᒃ ᐱᕕᑦᓴᖃᑦᓯᐊᖁᒧᑦ ᐊᑐᓕᕐᑎᑕᐅᓂᖏᑦ AIS ᐊᒻᒪᓗ FLIR 
ᐊᑐᑦᓯᐊᕈᓐᓇᖏᒃᑲᓗᐊᕐᒪᖔᓃᒃ. ᓂᐅᕕᕐᓯᒪᒻᒥᔪᒍᑦ ᓄᑖᓂᒃ ᓄᖃᕐᑎᓕᓐᓂᒃ ᐃᑦᓯᕙᐅᑕᓂᒃ ᐃᓘᓐᓇᖏᓐᓄᑦ 
ᕿᓂᕐᓂᒧᑦ ᐊᓐᓇᐅᒪᑎᑦᓯᓂᕐᒧᓗ ᐅᒥᐊᖁᑎᖏᓐᓂᒃ. CCGA-ᑯᑦ ᓂᐅᕕᕐᓯᒪᒻᒥᔪᑦ ᓄᑖᓂᒃ ᒥᑭᔪᔭᓂᒃ 
ᖁᒻᒧᐊᑎᑕᐅᓯᒪᔪᒃᑯᑦ ᐱᔪᒍᓐᓇᑐᓂᒃ ᐃᓘᓐᓇᖏᓐᓄᑦ ᐅᒥᐊᓄᑦ, ᐊᒻᒪᓗ ᐊᐅᓚᐅᓯᓕᕆᔨᕗᑦ ᐊᔪᐃᓐᓇᓚᖓᔪᑦ 
ᐃᓘᓐᓇᖏᓐᓂᒃ ᐱᖁᑎᓂᒃ ᐃᓕᐅᕐᙯᓂᕐᒥᓂᒃ ᓴᐅᑎᒋᒍᓐᓇᕕᓕᒫᖓᓄᑦ. ᐊᐅᓚᐅᓯᐅᕐᑎᕗᑦ ᐳᓛᕆᐊᕐᓯᒪᓕᕐᑐᑦ 
ᐃᓘᓐᓇᖏᓐᓄᑦ ᓄᓇᓕᓐᓄᑦ ᐊᒻᒪᓗ ᑲᔪᓯᔪᒥᒃ ᐱᐅᔪᕐᑎᒍᑦ ᓱᕐᕃᓯᒪᓂᖃᕐᓱᑎᒃ. 

ᓇᐅᓕᒫᓂᒃ ᐊᑦᑕᓇᖕᖏᑐᒦᑦᑎᓯᓂᕐᒧᑦ ᐱᑦᔪᔨᕕᖓ ᐱᓇᓱᖃᑎᐅᓪᓚᕆᓲᑦ ᐱᐅᓯᒋᐊᕆᓂᕐᒥᒃ ᐅᐃᒪᓇᕐᑐᓕᕆᓂᕐᒥᒃ 
ᐊᑐᐃᓐᓇᐅᒋᐊᖃᕐᓂᒥᒃ ᐸᕐᓇᓯᒪᐅᑎᖓᓂᒃ. ᖃᒻᒥᑯᑦ, ᓇᐅᓕᒫᓂᒃ ᐊᑦᑕᓇᖕᖏᑐᒦᑦᑎᓯᓂᕐᒧᑦ ᐱᓪᓗᑯᑦᑐᓕᕆᔨᖏᑦ 
ᑯᐃᔅ ᑕᕐᕿᐊᐱᒃ ᐊᒻᒪᓗ ᔪᐊᑕᓐ ᔫᓇᓯ ᐱᔪᕕᓃᒃ ᑲᓇᑕᒥ ᐅᐃᒪᓇᕐᑐᓕᕆᓂᕐᒥᒃ ᐊᐅᓚᑦᔨᕕᖓᑕ ᐱᑦᔪᔨᕕᖓᓂᒃ 
ᐁᑦᑑᓯᐊᕐᑖᑐᕕᓃᒃ ᐊᖏᔪᒥᒃ ᐃᓄᓕᒫᓂᒃ ᐊᑦᑕᓇᕐᑐᒦᖕᖏᑎᑦᓯᓂᐅᑉ ᐱᓇᓱᐊᕐᑕᐅᒍᑎᖏᓐᓂᒃ 
ᖃᓂᒪᓐᓇᔪᐊᖃᓚᐅᔪᑎᓪᓗᒍ.  

ᔪᐊᑕᓐ ᐃᓚᐅᓯᔪᕕᓂᖅ ᐱᓇᓱᖃᑎᒌᑦᑐᓂᒃ 2021-ᖑᑎᓪᓗᒍ, ᑕᑯᓐᓇᖑᐊᕐᓱᒋᑦ ᐱᓇᓱᑦᓯᒪᓂᖏᑦ 
ᐃᑯᐊᓪᓚᑐᕐᓂᐊᑎᐅᓂᕐᒥᒃ ᐊᒻᒪᓗ ᐅᐃᒪᓇᕐᑐᓕᕆᔨᐅᓂᕐᒥᒃ ᐱᒍᑦᔨᓱᓂ ᓄᓇᓕᓐᓂᒃ ᑕᓯᐅᔭᕐᔪᐊᒦᑦᑐᓂᒃ, 
ᓴᐳᑦᔨᓂᖃᓲᖑᑦᓱᓂ ᓄᓇᓕᓐᓂ-ᑐᖕᖓᕕᓕᓂᒃ ᓇᐅᓕᒫᓂᒃ ᐊᑦᑕᓇᖕᖏᑐᒦᑦᑎᓯᓂᕐᒧᑦ ᐸᕐᓇᓯᒪᐅᑎᖏᓐᓂᒃ ᐊᒻᒪᓗ 
ᑐᑭᒧᐊᑦᑎᓯᓂᒃᑯᑦ ᐅᐃᒪᓇᕐᑐᓂᒃ ᑲᒪᒋᔭᖃᕐᓂᓄᑦ. 

ᑯᐃᔅ ᐃᓚᐅᓕᕐᑐᖅ KRG-ᑯᓄᑦ 2019-ᒥᓂᑦ ᐊᒻᒪᓗ ᓯᕗᓕᕐᑎᕈᓚᐅᔪᑦᓱᓂ ᐱᓇᓱᐊᖃᑎᒌᑎᒍᑦ 2024-ᖑᑎᓪᓗᒍ. 
ᑲᒪᒋᔭᖃᓲᖅ ᓇᐅᓕᒫᓂᒃ ᐊᑦᑕᓇᖕᖏᑐᒦᑦᑎᓯᓂᕐᒧᑦ ᐸᕐᓇᓯᒪᐅᑎᖏᓐᓂᒃ ᐅᖓᕙᐅᑉ ᓄᓇᓕᖏᓐᓂᒃ ᐊᒻᒪᓗ 
ᐱᓇᓱᑦᓯᒪᓕᕐᓱᓂ ᖁᓖᑦ ᐅᑭᐅᑦ ᐅᖓᑖᓄᑦ ᐃᑯᐊᓪᓚᑐᕐᓂᐊᑎᐅᓂᕐᒥᒃ, ᓄᓇᓕᒻᒥ ᐊᑭᓕᕐᑐᑕᐅᖕᖏᑐᒥᒃ 
ᐱᓇᓱᑦᓯᒪᑦᓱᓂ, ᐊᒻᒪᓗ ᐊᖏᔪᒥᒃ ᓄᓇᒥᒃ ᖃᐅᔨᒪᑦᓱᓂ, ᐃᓕᒍᓐᓇᓯᑦᓱᒍ ᐱᒻᒪᕆᐅᒋᐊᖓᓂᒃ ᑎᒍᓯᒋᐊᕐᓯᒪᓂᕐᒥᒃ 
ᓴᐱᓕᕐᓯᕇᑦᑑᓂᕐᒥᒃ ᓄᓇᕕᐅᑉ ᓄᓇᓕᓕᒫᖏᓐᓂᒃ.  

ᐅᐃᒍᖅ A - ᐱᓇᓱᑦᑏᑦ 

ᑯᔦᒃ ᓕᖕᑲ, ᑲᒪᔨᒻᒪᕆ, ᑰᑦᔪᐊᖅ 

ᐅᖄᓚᐅᑎᖓ 819-964-2961, ᑐᕌᒍᑎᖓ 2312, ᖃᕆᑕᐅᔭᒃᑯᑦ: clingard@krg.ca  
 

ᒥᑦᔅ ᕓᓪ. ᓄᓇᓕᓐᓂ ᐊᑦᑕᓀᑦᑐᒦᑦᑎᓯᓂᕐᓄᑦ ᑲᔪᓯᑎᑦᓯᔨ ᑰᑦᔪᐊᖅ 

ᐅᖄᓚᐅᑎᖓ 819-964-2961, ᑐᕌᒍᑎᖓ 2402, ᖃᕆᑕᐅᔭᒃᑯᑦ: mvail@krg.ca  
 

ᐳᕆᑦᔨ ᐸᕋᑎ, ᓄᓇᓕᓐᓂ ᐊᑦᑕᓀᑦᑐᒦᑦᑎᓯᓂᕐᓂᒃ ᐊᐅᓚᑦᓯᕕᒻᒥᒃ ᑲᔪᓯᑎᑦᓯᔨ, ᑰᑦᔪᐊᖅ 

ᐅᖄᓚᐅᑎᖓ 819-964-2961, ᑐᕌᒍᑎᖓ 2398, ᖃᕆᑕᐅᔭᒃᑯᑦ: bparadis@krg.ca  

 

ᓖᓴ ᒧᓪᓴᓐ-ᓕᓐᑕ, ᐊᐅᓚᑦᓯᕕᒻᒥ ᐱᓪᓗᑯᒋᐊᓕᑦᑎ, ᑰᑦᔪᐊᖅ 

ᐅᖄᓚᐅᑎᖓ 819-964-2961, ᑐᕌᒍᑎᖓ 2328, ᖃᕆᑕᐅᔭᒃᑯᑦ: lmlinton@krg.ca  
 

ᑯᕆᔅ ᑕᕐᕿᐊᐱᒃ, ᓄᓇᓕᓐᓂ ᐊᑦᑕᓀᑦᑐᒦᑦᑎᓯᓂᕐᒥ ᐱᓪᓗᑯᒋᐊᓕᑦᑎ ᐊᒻᒪᓗ ᐱᓇᓱᐊᖃᑎᒌᑦ ᓯᕗᓕᕐᑎᖓ 
(ᐅᖓᕙᒥ), ᑰᑦᔪᐊᖅ 

ᐅᖄᓚᐅᑎᖓ 819-964-2961, ᑐᕌᒍᑎᖓ 2314, ᖃᕆᑕᐅᔭᒃᑯᑦ: ktukkiapik@krg.ca  
 

ᔪᐊᑕᓐ ᔫᓐᔅ, ᓄᓇᓕᓐᓂ ᐊᑦᑕᓀᑦᑐᒦᑦᑎᓯᓂᕐᒥ ᐱᓪᓗᑯᒋᐊᓕᑦᑎ (ᑕᓯᐅᔭᕐᔪᐊᒥ), ᑰᑦᔪᐊᕌᐱᒃ 

ᐅᖄᓚᐅᑎᖓ 819-929-3091, ᖃᕆᑕᐅᔭᒃᑯᑦ: jjones@krg.ca  
 

ᔅᑏᕙᓐ ᕗᐊᑲ, ᓄᓇᓕᓐᓂ ᐊᑦᑕᓀᑦᑐᒦᑦᑎᓯᓂᕐᒥ ᐱᓪᓗᑯᒋᐊᓕᑦᑎ (ᑕᓯᐅᔭᕐᔪᐊᒥ), ᓴᓪᓗᐃᑦ 

ᐅᖄᓚᐅᑎᖓ 819-255-8801, ᑐᕌᒍᑎᖓ 228, ᖃᕆᑕᐅᔭᒃᑯᑦ: swalker@krg.ca  
 

ᑕᔅᑎᓐ ᕇᑦ, ᐊᐅᓚᐅᑎᓐᓂᐊᑎ 

ᐅᖄᓚᐅᑎᖓ 819-964-2961, ᑐᕌᒍᑎᖓ 2416, ᖃᕆᑕᐅᔭᒃᑯᑦ: dreid@krg.ca 
 
ᓯᐊᑐᕆᒃ ᓲᓗ, ᐊᐅᓚᐅᑎᓐᓂᐊᑎ 
ᐅᖄᓚᐅᑎᖓ 819-964-2961, ᑐᕌᒍᑎᖓ 2416, ᖃᕆᑕᐅᔭᒃᑯᑦ: cschuler@krg.ca 
 

ᐅᐃᓕᐊᒻ ᒪᑯᔦ, ᓄᓇᓕᓐᓂ ᐊᑦᑕᓀᑦᑐᒦᑦᑎᓯᓂᕐᒥ ᐃᑯᐊᓪᓚᑎᑦᓯᑌᓕᓂᕐᓂᓗ ᐱᓪᓗᑯᒋᐊᓕᑦᑎ 

ᐅᖄᓚᐅᑎᖓ 819-964-2961, ᑐᕌᒍᑎᖓ 2268 ᖃᕆᑕᐅᔭᒃᑯᑦ: wmccrae@krg.ca  

